
“Rosalía abríu a fiestra”

O autor do poema: 
o gaiteiro de Soutelo.
Avelino Cachafeiro Bugallo (Soutelo 
de Montes 26-V-1899; 13-IV-1972) 
era o director do grupo de lenda 
“Os gaiteiros de Soutelo” formado 
por membros da mesma familia. 
Gaiteiro da Sociedade Artística de 
Pontevedra, en xullo de 1924 gaña 
o certame celebrado en Compostela 
para elixir ó mellor gaiteiro de Galicia. 
Chegan a gravar seis discos no 1928 
en Ourense. Ademais de tocar por 
toda Galicia, en 1930 realizan unha 
exitosísima xira por importantes 
cidades arxentinas como Buenos 
Aires, Rosario e Córdoba e mais 
Montevideo levando decorados de 
Castelao e Camilo Díaz Baliño para 
as funcións. Estando en Barcelona en 
1936 coñecen que estalara a guerra e a 
agrupación Cultural Obrera de Madrid 
trasládaos a esta capital para animar 
a xente. Conseguido pasaporte para ir 
aos Xogos Olímpicos de Berlín, non 
pasan de París xa que a parella de baile 
que os acompañaba non puidera saír 
de Madrid. Despois dunha azarosa 

viaxe de regreso por Portugal, chegan 
de volta a Soutelo. A partir desta data 
o grupo vaise disolvendo e a gaita de 
Avelino enmudece.

No longo silencio musical ata a súa 
morte, o mellor gaiteiro de Galicia 
dedicouse a actividades máis prosaicas 
coma montar un surtidor de gasolina, 
unha sala de baile, un cine ou unha 
funeraria. Pero o artista tamén pintaba 
e escribía poemas. Os poemas foron 
publicados en 1969 no libro Voando cas 
aas da vida, que levaba unha fermosa 
portada de Urbano Lugrís e prólogo de 
Ramón Otero Pedrayo.

O poema
Rosalía abriu a fiestra,
bícana os raios do sol:
mira mulleres con feixes
de xuncos cara ó Padrón.
Elas habían ser de Laiño,
aló o bon xunco se cría
no amor da froeira braña
na lameiriña esquencida.
Rosalía delorida
i amantiña matinaba:
“¡Quen fora como isas mozas
ledas como a frol da ialba!
E choendo as suas vidreiras
o sol e á lua se pechaba...
e nunca máis ¡miña rula!
a doce veiga enxergaba.
Ficou a fala chorosa
que ela, como filla amou.
Erguéndoa a raiña das falas
onde ouvera un curazón...
¡Campanas de Bastabales,

despertai diantes do día,
e voade a bicar os vidros
da Casa de Rosalía!

O autor da canción: 
Xoán Antón Vázquez Casas
Xoán Antón Vázquez Casas, naceu 
en Ourense en 1964, aínda que ten 
as súas raíces en Sobrado do Bispo 
(Barbadás). No Seminario Menor de 
Ourense, onde ingresou no ano 1975, 
contou coa docencia no piano de D. 
Ánxel Losada Nine, á parte das clases 
de música normais regulamentadas 
no ensino oficial. No Seminario Maior 
contou coa axuda, orientación e 
referencia de D. Xosé Ramón Estévez 
Gómez. Ó abandonar os estudos 
eclesiásticos dedícase por enteiro á 
música estudando nos conservatorios 
de Ourense, Barcelona, Santiago de 
Compostela, Vigo e Madrid, ademais de 
profesores privados, coma o compositor 
sevillano D. José María Benavente. 
No ano 1993 volve á súa terra dende 
Barcelona (de onde garda un recordo 
imborrable do gran compositor Carles 
Guinovart e a súa dona) e emprende a 
súa carreira docente no Conservatorio 
de Ribadavia. No ano 1997 entra 
como docente de Composición no 
conservatorio de Ourense, onde 
estará ininterrumpidamente, salvo no 
curso 1998- 1999, no que impartirá 
clases no conservatorio de Vigo. No 
ano 2006 aproba as oposicións de 
Composición cun tribunal presidido 
polo gran compositor galego Juan 
Durán. Non se pode esquecer da súa 

etapa de músico de orquestra de baile, 
coa Orquesta Melodía de Ribadavia, no 
ano 1985 e seguintes, xusto ó sair do 
Seminario, e logo tamén en Barcelona 
coa Orquesta Discorama. Paralelamente 
vén exercendo tamén de director coral, 
practicamente dende que saíu do 
Seminario, no ano 1985. Actualmente 
é director da coral Rondalla Alecrín 
dende o ano 2001. Foi director da Coral 
De Ruada dende o ano 2009 ó 2021.
Paralelamente a estas actividades 
desenvolve o seu labor compositivo na 
Asociación Galega de Compositores 
(dende o ano 2002), á parte da 
composión para os seus grupos corais- 
instrumentais e para os alumnos do 
Conservatorio de Ourense. 

A xénese da canción sobre 
deste poema

Esta obra xurdiu froito da coñecida 
inquedanza do benquerido Xulio 
Mosquera pola figura da Matriarca 
das nosas Letras: Rosalía de Castro. 
O sacerdote que fora grande activista 
musical e arquiveiro da Federación 
Coral Galega era un grande experto 
e recopilador de música escrita sobre 
versos de Rosalía así como de poemas 
de diversos escritores feitos na súa 
honra. E foi precisamente Xulio quen 
me propuxo musicar este poema 
do egrexio Gaiteiro de Soutelo de 
Montes: Avelino Cachafeiro. Xa dende 
o primeiro momento me cativou a 
imaxe de Rosalía que Avelino pretendía 
amosar:  Unha Rosalía na etapa final 

da súa vida, triste e dorida pola súa 
enfermidade e outros sucesos, que olla 
dende a ventá, cunha certa melancolía, 
as mozas, presumiblemente de Laíño, 
con feixes de xuncos para vender en 
Padrón. De aí o ton xeral da obra, en 
modo menor, aínda que con incursións 
a tons máis ou menos veciños, maiores. 
A estrutura xeral da obra achégase 
a forma Rondó: un Retrouso (non 
declarado) que se vai alternando con 
distintas coplas tamén entendidas dun 
xeito xenérico.

Estrea

Esta canción foi estreada o 28 de 
decembro de 2011 no Auditorio do 
Conservatorio Profesional de Música 
da Coruña, dentro do Ciclo de Canción 
Galega de Concerto da Asociación 
Galega de Compositores. Foron os seus 
intérpretes o tenor Ramón Farto e mais 
a pianista Vanesa Salgado.

Nas páxinas seguintes partitura
de “Rosalía abríu a fiestra” e,
a continuación,  unha versión
para soprano.

Rev. 2021

Canto e Piano
Letra: A. Cachafeiro

A Xulio Mosquera, 
con agarimo. In memoriam.

